
ЗАВРШНА ДЕКЛАРАЦИЈА

10-ти Форум на граѓанско општество од Западен Балкан

Будва, 13-14 мај 2025 година

1. Европскиот економски и социјален комитет (ЕЕСК), кој го претставува организираното граѓанско општество во Европската Унија (ЕУ), го одржа својот 10-ти Форум на граѓанското општество на Западен Балкан со поддршка на Европската комисија, Фондацијата Отворено општество – Западен Балкан (ФОО-ЗБ), Фондот за Западен Балкан (ФЗБ) и Советот за регионална соработка (СРС). Форумот ги собра претставниците на синдикатите, работодавачите и организациите на граѓанското општество од Западен Балкан (Албанија, Босна и Херцеговина, Косово[footnoteRef:1]⃰, Црна Гора, Северна Македонија и Србија) и ЕУ, претставници на институциите и агенциите на ЕУ, како и меѓународни организации и мрежи. [1: ⃰ 	Оваа ознака не е во спротивност со ставовите за статусот и е во согласност со Резолуцијата на Советот за безбедност на ОН 1244/1999 и мислењето на МСП во врска со Декларацијата за независност на Косово.] 


2. Десеттото издание на Форумот се одржа во Будва, не само со цел да се охрабри Црна Гора да ја исполни својата амбиција да стане следната земја членка на ЕУ, туку и да постави позитивен пример за остатокот од регионот. 

3. Обрнувајќи внимание на ЕЕСК како прво тело на ЕУ што го примени принципот на постепено пристапување и ги вклучи земјите кандидати за членство во ЕУ во својата работа преку назначување „членови-кандидати за проширување“, Форумот ги покани другите тела и институции на ЕУ да го следат овој добар пример.

4. Оваа декларација ги истакнува низата повици од организираното граѓанско општество и служи како придонес од страна на граѓанското општество на ЕУ и Западниот Балкан кон следниот пакет за проширување и самитите ЕУ-Западен Балкан. Конечно, заклучоците од Форумот ќе бидат доставени до институциите на ЕУ, организациите на граѓанското општество и властите во регионот.

Учесниците на Форумот ја усвоија следната декларација:

На патот кон пристапување кон ЕУ за Западен Балкан и важноста на европските вредности

Учесниците:

5. решително го поддржат понатамошното проширување на ЕУ кон регионот на Западен Балкан и повикуваат на кредибилен процес на пристапување базиран на заслуги, што би ја зајакнало ЕУ геополитички и социоекономски;

6. цврсто веруваат дека најдобриот начин да се продолжи кон проширување на ЕУ е преку постепен и предвидлив пристап заснован на заслуги кој ќе придонесе кон стекнување на зголемени придобивки за време на процесот на пристапување во ЕУ, под услов крајната цел да биде целосно пристапување на Западен Балкан во ЕУ;

7. силно ја поддржуваат идејата за поставување јасна и реалистична временска рамка за партнерите од Западен Балкан да станат членки на ЕУ; го поздравуваат наведувањето на 2030 година како датум-цел до кој и ЕУ и Западен Балкан треба да бидат подготвени за проширување; 

8. забележуваат дека, бидејќи проширувањето е процес базиран на заслуги, некои земји би можеле да го завршат процесот на пристапување во ЕУ побрзо од другите; изразуваат надеж дека сегашното добро темпо на преговорите за пристапување во Црна Гора и Албанија ќе продолжи; остануваат свесни за изборите што ќе ги направи Србија за да ја врати довербата во демократските институции и да ги обнови мостовите меѓу своите граѓани, младите и граѓанското општество; изразуваат надеж дека Северна Македонија и Босна и Херцеговина наскоро ќе можат да го отворат кластерот Основи на преговорите за пристапување во ЕУ и дека Косово ќе добие статус на кандидат за членство во ЕУ;

9. ја повикуваат Комисијата да се справи со очигледните обиди за потиснување на граѓанскиот простор и независните медиуми и да ги одрази овие прашања поизразено во стратегијата за проширување и извештаите за земјите, поврзувајќи ги сериозните ограничувања на граѓанските слободи со финансиските и политичките последици за земјите-кандидатки; нагласуваат дека сите сегашни и идни земји членки на ЕУ треба целосно и искрено да се придржуваат кон европските вредности и затоа би го поздравиле вклучувањето на сите земји-кандидати и потенцијални земји-кандидати за членство во ЕУ во извештаите за владеењето на правото и основните права; повикуваат на зголемена финансиска и политичка поддршка за зајакнување на демократската отпорност и независното граѓанско општество во Западен Балкан;

10. ја нагласуваат потребата ЕУ да заземе проактивен став во решавањето на билатералните спорови меѓу земјите членки на ЕУ и земјите-кандидати. Овие спорови често го попречуваат напредокот и негативно влијаат врз проевропските политички сили во земјите кандидати и потенцијални кандидати, што доведува до стагнација или дури и пресврт на реформите ориентирани кон ЕУ; нагласуваат дека социјалните партнери и организациите на граѓанското општество треба да играат активна улога во процесот на помирување;

11. ја нагласуваат важноста на систематско, значајно и навремено вклучување на социјалните партнери и организациите на граѓанското општество во преговорите за пристапување во ЕУ и во овој контекст ја истакнуваат важната улога на заедничките консултативни комитети (ЗКК) на граѓанското општество и иницијативата за кандидати за проширување во следењето на преговорите за пристапување и поттикнување институционален дијалог со телата на ЕУ.

За придонесот на социјалните партнери и организациите на граѓанското општество во спроведувањето на Планот за раст и Механизмот за реформи и раст за Западен Балкан

Учесниците:

12. го поздравуваат усвојувањето на Планот за раст и Механизмот за реформи и раст за Западен Балкан и бараат, за време на нивното спроведување, навремено да се побараат придонеси од социјалните партнери и организациите на граѓанското општество и истите соодветно да се разгледаат, додека членството во комитетите за следење на земјите да вклучува претставници на социјалните и економските партнери и организациите на граѓанското општество; препорачуваат Комисијата да издаде јасни и транспарентни упатства за тоа како да се примени пакетот за условеност и да ги поддржи евалуациите на предностите и недостатоците на раната интеграција на пазарот, без да се заборават основните социјални и работнички стандарди, во согласност со европскиот социјален модел;

13. за Заедничкиот регионален пазар (ЗРП): ја нагласуваат потребата од тесно вклучување на сите засегнати страни, вклучувајќи ги социјалните партнери и организациите на граѓанското општество, како и потребата за зајакнување на парламентарната ангажираност и капацитетите за спроведување на Акцискиот план за заеднички регионален пазар 2025-2028 (ЗРП 2.0); ја истакнуваат важноста на Заедничкиот регионален пазар во отворањето на патот кон подлабока интеграција на Западен Балкан со единствениот пазар на ЕУ и во тоа да стане негово функционално продолжение; го пофалуваат Советот за регионална соработка за координацијата на ЗРП и ја истакнуваат важноста на ЗРП за отворање на патот за подлабока интеграција на Западен Балкан со единствениот пазар на ЕУ;

14. за единствениот пазар и трговијата: ги канат властите на Западен Балкан да ги подобрат трговските текови во регионот преку елиминирање на бариерите за трговија со стоки и услуги, поттикнување на унифициран дигитален, транспортен и енергетски простор, промовирање на заеднички инвестициски напори и поттикнување на соработката во индустријата и иновациите, вклучително и преку подобрување на пристапот на приватниот сектор до Програмата за единствен пазар. Преку унапредување на овие меѓусебно поврзани области според еден единствен координиран пристап, регионот може да ја зголеми својата конкурентност, да привлече инвестиции и да го забрза социо-економското приближување кон Европската Унија, во согласност со целите на Планот за раст и Механизмот за реформи и раст за Западен Балкан;

15. за Договорот за чиста индустрија: нагласуваат дека ЕУ и земјите од Западен Балкан треба да обезбедат доволна финансиска и административна поддршка за комерцијалниот сектор во регионот, охрабрувајќи го секторот да вложи одржливи напори кон сина и зелена/циркуларна економија. Западниот Балкан треба да усвои регионална стратегија за чиста индустрија што ќе ги декарбонизира клучните сектори, ќе промовира чисти технологии, ќе инвестира во вештини на работната сила и ќе ги поедностави регулативите со цел усогласување со Договорот за чиста индустрија на ЕУ и максимизирање на придобивките од Планот за раст и Механизмот за реформи и раст, а воедно усогласување и со работата на Унијата на вештини;

16. ги покануваат ЕУ и Западен Балкан да постават патоказ за пристапување на Западен Балкан кон пазарот на системи за тргување со емисии (СТЕ) на ЕУ преку целосно спроведување на системи за следење, известување, системи за верификација на емисиите и акредитација на верификатори (МРВА), признавање на јаглеродни дозволи и инвестициски планови за декарбонизација со цел да се спречат ограничувањата во трговијата, да се подобри енергетската безбедност, да се поттикне интеграцијата во Договорот за чиста индустрија на ЕУ и да се промовира спроведувањето на Зелената агенда за Западен Балкан.

17. за овозможување на деловната средина: посочуваат дека одржливиот економски развој ќе биде клучен за успешното пристапување на Западен Балкан во ЕУ. На овој пат, од суштинско значење е холистичкиот пристап кон креирањето политики – пристап кој ги вклучува сите сектори на општеството и се справува со критичните предизвици во различни домени на политиката. Перспективата за конкурентност на ОЕЦД за Западен Балкан[footnoteRef:2] може да послужи како референца за поддршка на овој напор; [2:  	Перспектива за конкурентност на Западен Балкан за 2024 година: Регионален профил | ОЕЦД.] 


18. за социјална правда: нагласуваат дека принципите на социјална правда треба да бидат интегрирани во спроведувањето на Планот за раст. Тие вклучуваат промовирање на пристојна работа преку усогласување на политиките за вработување со Агендата за пристојна работа на МОТ со цел обезбедување фер плати, безбедни услови за работа и социјална заштита за сите работници, како и зајакнување на социјалниот дијалог и ангажирање со организациите на граѓанското општество преку граѓански дијалог за да се обезбеди транспарентност и отчетност;

19. за дигиталната трансформација: препорачуваат Западниот Балкан да ја спроведе Дигиталната агенда за Западен Балкан, која ја проширува дигиталната инфраструктура, ги модернизира јавните услуги, гради дигитални вештини и ја зајакнува кибер безбедноста со цел да се усогласи со стандардите на ЕУ и целосно да се искористи Планот за раст и Механизмот за реформи и раст;

20. за паметна и зелена мобилност: со цел подобрување на поврзаноста и постигнување напори за декарбонизација и дигитализација на транспортниот сектор, важно е партнерите од Западен Балкан да работат на спроведување на Стратегијата за одржлива и паметна мобилност за Западен Балкан.  

За придонесот на социјалните партнери и организациите на граѓанското општество во спроведувањето на Европскиот столб на социјални права во Западен Балкан

Учесниците:

21. истакнуваат дека нееднаквоста, сиромаштијата, невработеноста, социјалната исклученост и економските и социјалните нееднаквости се прашања од заеднички интерес низ целиот Западен Балкан; ја нагласуваат потребата од развивање сигурни, квалитетни, ажурирани и споредливи податоци, како на национално, така и на регионално ниво, што е клучно за следење на напредокот во спроведувањето на Европскиот столб на социјални права и обезбедување успешен процес на пристапување во ЕУ. Организираното граѓанско општество може да придонесе кон следењето преку производство на независни квалитативни и квантитативни анализи, со што ќе помогне да се обезбеди целосна слика за тоа што функционира добро, а што не функционира;

22. за повеќе и подобри работни места: препорачуваат властите да усвојат интегриран пристап со цел да создадат повеќе и поквалитетни работни места, на пример, преку инвестирање во развој на вештини, преку почетно и континуирано образование и обука во формални и неформални услови, спроведување на гаранцијата за млади, олеснување на транзицијата кон квалитетно вработување за возрасни во ранливи ситуации, подобрување на социјалниот дијалог (вклучувајќи колективно договарање) и користење на Инструментот за претпристапна помош и Механизмот за реформи и раст за Западен Балкан за финансирање на создавањето работни места во напредните сектори и реформи поврзани со вработувањето;

23. за развој на вештини: повикуваат кон усогласување на образованието за возрасни и доживотното учење и почетното стручно учење (ИВЕТ) со потребите на пазарот на трудот. Ова ќе придонесе за намалување на постојаната невработеност и за создавање можности за вработување и економски раст. Во тој контекст, организациите на граѓанското општество можат да играат значајна улога во соработката со социјалните партнери и владите. За таа цел, од суштинско значење е холистички пристап кон креирањето политики – пристап кој ги вклучува организациите на граѓанското општество како клучни партнери и одразува посветеност на инклузивна, меѓусекторска соработка за справување со критичните предизвици во развојот на вештини[footnoteRef:3]. [3:  	Улогата на организациите на граѓанското општество во развојот на човечкиот капитал и доживотното учење | ЕТФ.] 


24. за социјална заштита: препорачуваат земјите од регионот да ја анализираат состојбата на постојните социјални услуги и да развијат стратегии за реформирање на мрежите за социјална сигурност, земајќи ги предвид постојните стандарди и практики во земјите членки на ЕУ. Целта треба да биде подобрување на постојните мрежи за социјална сигурност во регионот, кои се тесни каков во однос на обемот на бенефициите, така и во однос на обемот, но и во однос на подобрување на социјалната заштита и човековиот развој;

25. за еднаквоста: повикуваат на зголемено и подобрено спроведување на законодавството и стратегиите што би овозможиле економско јакнење на жените, зголемување на застапеноста на жените на политички и лидерски позиции, оспорување на родовите стереотипи и промовирање родова еднаквост; истакнуваат дека насилството врз основа на род е прашање од сериозна загриженост во целиот регион и ги повикуваат сите засегнати страни да се справат со овој проблем како прашање на приоритет;

26. за инклузија: повикуваат целосно да се поддржи принципот „никој да не се остави позади“ и да се побара поголемо внимание и да се обезбеди поддршка за интеграција на ранливите групи, бидејќи нивното вклучување е далеку од постигнато; да се истакне дека младите луѓе (особено оние кои не се во образовниот систем, вработување или обука (НЕЕТ)), одредени групи жени, постари лица, етнички малцинства и лица со попреченост сè уште имаат поголема веројатност да се соочат со дискриминација, вклучително и нејзините повеќекратни и интерсекционални форми, како и дека треба да се направи повеќе за да се интегрираат во пазарите на трудот и во општествата како целина;

27. повикуваат на отстранување на разните бариери што го спречуваат и попречуваат пристапот до права, добра и услуги за лицата со попреченост, особено младите и жените, како и да овозможат и поттикнат посоодветен и поквалитетен пристап до образование и вештини, вклучување и живот во заедницата, како и учество во сите процеси на донесување одлуки што ги засегаат;

28. за унапредување на вклучувањето на Ромите за одржлив регионален раст: нагласуваат дека ромското население останува најзагрозеното малцинство низ целиот Западен Балкан, со постојани бариери на образование, социјални услуги и вработување; нагласуваат дека таквото исклучување ја поткопува социјалната кохезија и ја ограничува конкурентноста и човечкиот капитал на регионот во рамките на Заедничкиот регионален пазар и агендата за интеграција во ЕУ; ги повикаат властите да донесат целни мерки во согласност со Декларацијата од Познањ - подобрување на резултатите од образованието, проширување на зелените и дигиталните вештини, обезбедување пристап до здравствена заштита и домување и зголемување на прилагодената поддршка за вработување; нагласуваат дека вклучувањето на Ромите мора да биде составен дел од зелените и дигиталните транзиции со цел да се обезбеди праведна, инклузивна и отпорна регионална економија;

29. за справување со непријавена работа: истакнуваат дека непријавената работа останува значаен предизвик во целиот регион и ги поттикнуваат властите да усвојат координирана стратегија водена од стимулации за трансформирање на непријавената работа во пријавена работа. Овој пристап треба да ги интегрира политиките за труд, даноци и социјална заштита, да ги поедностави формалните процедури за вработување и да понуди практични стимулации (како што се даночни олеснувања или пристап до бенефиции) за работниците и работодавачите со цел формализирање на работата. Исто така, треба да се даде приоритет на правните и институционалните реформи што обезбедуваат фер услови за работниците на платформи, особено на справување со ригидноста на даночните системи на самовработените, кои честопати ја обесхрабруваат формализацијата и дејствуваат како клучна структурна бариера за намалување на неформалноста во регионот;

30. цврсто веруваат дека, со оглед на потребните значителни инвестиции и регулаторни прилагодувања, социјалните партнери и организациите на граѓанското општество имаат особено важна улога во социоекономската конвергенција на Западен Балкан со ЕУ и во транзицијата кон поодржливо општество; 

31. цврсто веруваат дека ЕУ треба да се фокусира на и да ја зголеми својата поддршка за социјалните партнери и организираното граѓанско општество со цел да допре до пошироката јавност и да го премости јазот меѓу националните институции и пошироката јавност, бидејќи тие се вистинските двигатели на промените со цел да се исполнат целите на Европскиот столб на социјални права. 

_____________


REX/184 – EESC-2025-01674-00-00-DECL-TRA (MK) 1/1
image1.png
.ﬂ\\

European Economic
and Social Committee





